
Shri Ganesha Stuti Mamasurakrita

મમાસુરકૃતા શ્રીગણેશસ્તુતિઃ

॥ શ્રીગણેશાય નમઃ॥
મમાસુર ઉવાચ ।
નમસ્તે ગણનાથાય ગણાનાં પતયે નમઃ ।
ગણપદપ્રદાત્રે તે ગણરૂપપ્રધારિણે॥ ૪૩॥
વિઘ્નાનાં પતયે તુભ્યં વિઘ્નાનાં વિઘ્નરૂપિણે ।
ભક્તાનાં વિઘ્નહન્ત્રે તે ઇતરેષાં પ્રહારિણે॥ ૪૪॥
અનાથાનાં પ્રણાનાથ નાથાય નાથદાયિને ।
નાથાનાં નાથરૂપાયાનાથાય તુ નમો નમઃ॥ ૪૫॥
બ્રહ્મણાં પતયે તુભ્યં બ્રહ્મભ્યો બ્રહ્મદાયિને ।
બ્રહ્મણે બ્રાહ્મણાનાં ચ પાલકાય નમો નમઃ॥ ૪૬॥
અમેયશક્તયે ચૈવ શક્તિરૂપધરાય તે ।
શક્તિભ્યઃ શક્તિદાત્રે તે શક્તિશક્તે નમો નમઃ॥ ૪૭॥
પરેશાય પરેભ્યસ્તુ પરપદપ્રદાયિને ।
પરાય પરરૂપાય પરાત્પર નમોઽસ્તુ તે॥ ૪૮॥
જ્યેષ્ઠરાજાયજ્યેષ્ઠેભ્યઃ પરપદપ્રદાયિને ।
જ્યેષ્ઠાય જ્યેષ્ઠહીનાય માત્રે પિત્રે નમો નમઃ॥ ૪૯॥
વિઘ્નેશ્વરાનન્તવિહારકારિન્ સ્વાનન્દદાત્રે સકલાનુગોપ્ત્રે ।
સિદ્ધેશ્ચ બુદ્ધેઃ પતયે પરાત્મન્ હેરમ્બ સર્વત્ર નમો નમસ્તે॥ ૫૦॥
કિં  સ્તૌમિ યોગપ્રદમેકદન્તં યોગસ્વરૂપં પરમાર્થભૂતમ્ ।
સ્તોતું ન શક્તાઃ પ્રભવન્તિ વેદાઃ શમ્ભ્વાદયો યોગિન એવ ઢુણ્ઢિમ્ ॥ ૫૧॥
ધન્યોઽહં સર્વભાવેભ્યો દૃષ્ટ્વા દેવં ગજાનનમ્ ।
અગમ્યં યોગિનાં સાક્ષાત્ કૃતકૃત્યોઽહમઞ્જસા॥ ૫૨॥
વરદોઽસિ ગણાધીશ તદા મે તત્ત્વભિઃ કદા ।
ન ભવેત્તદ્ભવેભ્યો વૈ મરણં ત્વત્પ્રસાદતઃ॥ ૫૩॥
યદ્યદિચ્છામિ તત્તન્ મે સફલં ભવતુ પ્રભો ।

1



મમાસુરકૃતા શ્રીગણેશસ્તુતિઃ

આરોગ્યાદિ સમાયુક્તં માં કુરુષ્વ ગજાનન॥ ૫૪॥
રાજ્યં બ્રહ્માણ્ડગોલસ્ય દેહિ મે વાઞ્છિતપ્રદ ।
સઙ્ગ્રામે  ન સમં તત્ર કિઞ્ચિદ્ભવતુ વિઘ્નપ॥ ૫૫॥
સદા વિજયસંયુક્તમજેયં શઙ્કરાદિભિઃ ।
માં કુરુષ્વ ગણાધીશામોઘશસ્ત્રપ્રધારિણમ્॥ ૫૬॥
(ફલશ્રુતિઃ)
શ્રીગણેશ ઉવાચ ।
દુર્ઘટં કથિતં સર્વં ત્વયા દૈત્યેન્દ્રનાયક ।
તુષ્ટસ્તથાપિ દાસ્યામિ ત્વયોક્તં તે ભવિષ્યતિ॥ ૫૭॥
સ્તોત્રં ભવત્કૃતં મે ચ કામદં કામમિચ્છતે ।
ભવિષ્યતિ ન સન્દેહો ભુક્તિમુક્તિપ્રદં તથા॥ ૫૮॥
એવમુક્ત્વાંઽતર્દધેઽસૌ ગણેશો બ્રહ્મણાં પતિઃ ।
મમાસુરઃ પ્રસન્નાત્માઽભવચ્છમ્બરગેહગઃ॥ ૫૯॥
ઇતિ મમાસુરકૃતા શ્રીગણેશસ્તુતિઃ સમ્પૂર્ણા॥
-॥ મુદ્ગલપુરાણં સપ્તમઃ ખણ્ડઃ । અધ્યાયઃ ૩ । ૭.૩ ૪૩-૫૯॥
- .. mudgalapurANaM saptamaH khaNDaH . adhyAyaH 3 . 7.3 43-59..

